
UUM ONLINE: Seramai 30 orang peserta menyertai Kursus Pengendalian Makanan anjuran Pusat Pengajian
Pengurusan Pelancongan, Hospitaliti dan Acara (STHEM) di Dewan Kuliah Gugusan 8, STHEM, baru-baru
ini.

Kursus yang dikendalikan oleh Jamal Ibrahim dan Mohd Zaini Sidi dari Zaliny Enterprise itu telah mendapat
pengiktirafan oleh Kementerian Kesihatan Malaysia (KKM) dan Pihak Berkuasa Tempatan (PBT).

Objektif utama program itu adalah untuk memberi pendedahan kepada pelajar tentang pentingnya
mengendali makanan yang bersih, mengikut piawaian dan sihat, di samping mengekalkan cara hidup yang
sihat supaya isu keracunan makanan tidak lagi timbul dalam kalangan pelajar.

Selain itu, kursus selama tiga jam itu juga bertujuan untuk mempersiapkan pelajar STHEM terutamanya dari
bidang hospitaliti yang akan berpraktikum kelak.

Bagi pelajar hospitaliti, kursus ini membuatkan mereka lebih memahami dan dapat mendalami ilmu yang
diperolehi dalam bilik kuliah berkaitan kebersihan dan keselamatan dalam penyediaan makanan serta
memberikan nilai tambah dalam persediaan menghadapi alam perkerjaan terutama di dalam industri
perkhidmatan makanan.




Pada kursus itu, penceramah turut berkongsi pengalaman sepanjang berkhidmat sebagai penguatkuasa
Jabatan Kesihatan selama hampir 20 tahun.

Menurut Jamal, semua penyediaan makanan dan minuman di Malaysia adalah tertakluk kepada Akta
Makanan 1983 dan bagi yang gagal mengikut peraturan, tindakan undang-undang akan dikenakan ke atas
pengusaha makanan terlibat.

Di akhir kursus, kesemua peserta diberikan sijil kursus pengendalian makanan yang dikitiraf dan diperakui
oleh KKM dan PBT.

